
UVOD 

O inflaciji se zna jako mnogo, ali ipak nedovoljno da bi se mogla „izliječiti“. Po svom ponašanju podsjeća 
na opasne viruse, jer ne bira ni mjesto ni vrijeme gdje će se pojaviti. To mogu da budu nerazvijene, ali i 
razvijene zemlje, svejedno da li im je površina velika ili mala. Druga specifičnost joj je što se nikada ne 
javlja dva puta u istom obliku. 

Uz inflaciju, nezaposlenost je jedan od najtežih ekonomskih problema, jer znači izostanak proizvodnje i 
prihoda, izaziva visoke troškove, povećava nejednakost u društvu, a izaziva i značajna psihološka 
opterećenja. 



Cilj svakog gospodarstva je održavanje njegove efikasnosti. Tri su bitna pokazatelja koji ukazuju na 
makroekonomsku efikasnost gospodarstva zemlje: stopa gospodarskog rasta, stopa nezaposlenosti i 
stopa inflacije. 

Inflacija je prvi put upotrebljena u SAD-u, kao oznaka skoka cijena i novčanog opticaja u vrijeme 
građanskog rata koji je vođen od 1861-1865., kada je vlada bila prisiljena da izdaje papirni novac, tzv. 
greenbacks, ali je gotovo sigurno da su raznovrsne inflatorne situacije i problemi bili poznati i ranije. 

Razdoblje velikih inflacija počinje sa upotrebom nekonvertibilnih novčanica. 

Njihovim začetnikom smatra se J. Law, koji je u periodu 1716. do 1720. izdao 2700 miliona livri u 
novčanicama uz metalno pokriće svega 48 miliona. 

Ipak su to bili povremeni ekscesi, koji su dolazili do izražaja za vrijeme većih historijskih događaja i nakon 
dužih perioda. Tek nakon prvog svjetskog rata inflacija postaje gotovo stalna pojava i s drastičnim 
posljedicama. Od 1960-ih, inflacija je proglašena kritičnim problemom i nastale su koncepcije zamjene 
„inflacija za nezaposlenost“. 

Postoji jedno zanimljivo pravilo vezano za inflaciju. Zove se “pravilo 72“. Naime,ako broj 72 podijelimo sa 
godišnjom stopom inflacije, utvrđujemo za koliko će se udvostručiti cijene. Ako inflacija iznosi 6%, cijene 
će se udvostručiti za 12 godina. 

1. POJAM INFLACIJE 

„Starija monetaristička shvaćanja definišu inflaciju kao stanje u kome zbog povećanja količine novca u 
opticaju dolazi do pada vrijednosti nacionalne valute što se posljedično manifestuje općim povećanjem 
cijena. Ona je posljedica povećanja količine novca u opticaju, bez odgovarajućih promjena na strani 
ponude (proizvodnje)“. 

